
PARLAMENT DE CATALUNYA





Mesa del Parlament
La Mesa del Parlament, en la sessió tinguda el 3 de març de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei del protectorat de les fundacions i de verificació de l’activitat de les associacions declarades d’utilitat pública, aprovada pel Ple del Parlament en la sessió del 18 de desembre de 2014:
«Lei deth protectorat des fondacions e de verificacion dera activitat des associacions declarades d’utilitat publica
Preambul

I

Es fondacions privades an agut ua plan reconeishença e ua regulacion en Catalonha dempús dera aprobacion der Estatut d’autonomia deth 1979. Era Lei 1/1982, deth 3 de març, de fondacions privades, establic ua regulacion pròpria en encastre deth dret civiu catalan. Aguesta regulacion, frut dera experiéncia artenhuda e dera necessària adequacion as circonstàncies derivades deth pas deth temps, siguec posterioraments modificada pera Lei 5/2001, deth 2 de mai, de fondacions, e pera Lei 4/2008, dera 24 d’abriu, deth libre tresau deth Còdi civiu de Catalonha, relatiu as persones juridiques, que, ath sòn torn, a estat objècte de cambiaments puntuaus per miei dera Lei 7/2012, deth 15 de junh.

Aguestes darrères normes s’enquadren en procès de codificacion deth dret civiu catalan relatiu as persones juridiques e, en exercici dera competéncia exclusiva dera Generalitat en matèria de dret civiu, despleguen er Estatut d’autonomia, en concrèt er article 118, entà establir e determinar eth regim juridic des fondacions e es associacions declarades d’utilitat publica que complissen es sues foncions majoritàriaments en Catalonha.

Per çò que hè ara regulacion qu'eth Còdi civiu hè deth Protectorat, se circonscriu a ua sèria de disposicions basiques que se limiten a determinar-ne era organizacion, er encastre d’accion e es foncions basiques.

Aguesta minima regulacion siguec voluda e se deuec ara natura civila dera norma, hèt qu'aconselhèc diferir en ua disposicion independenta de natura administrativa era complèta regulacion deth Protectorat. Siguec en aguest sens qu'era disposicion transitòria quatau deth libre tresau deth Còdi civiu de Catalonha definic ua seguida de foncions que corresponien ad aguest organ mentre eth Parlament non aprovèsse ua lei deth Protectorat.

Aguesta lei, donques, preten dar responsa ath manament deth legislador contengut en libre tresau deth Còdi civiu de Catalonha, en tot regular es potestats deth Protectorat e en tot establir eth regim que li a de perméter de complir es foncions que legauments a manades, damb plea seguretat juridica, de manèra eficaça e eficienta, e d’acòrd damb era fin que l'inspire e ne justifique era existéncia.

Eth Protectorat, de longa tradicion en dret catalan, comprenut coma er organ qu'exercís eth contraròtle publicoadministratiu des fondacions, a coma objectiu primordiau garantir er exercici just deth dret de fondacion constitucionauments arreconeishut. Era accion d’aguest organ se subjècte ath dret administratiu, pr’amor qu'exercís prerrogatives pròpries dera Administracion publica sus entitats de natura juridica privada qu'en d’autes persones juridiques d’identica natura se considerarien exorbitantes.

Aguesta lei tanben incorpòre era necessària regulacion deth regim juridic der organ de supervision des associacions que gaudissen dera declaracion d'utilitat publica, vista era competéncia exclusiva qu'er Estatut d’autonomia autrege ara Generalitat en matèria d’associacions, damb era fin de dotar-lo des potestats de besonh entar exercici just des foncions qu'a manades. Aguesta regulacion s’enquadre enes precèptes deth libre tresau deth Còdi civiu de Catalonha e s’empare enes competéncies dera Generalitat en aguesta matèria derivades dera Lei organica 1/2002, deth 22 de març, reguladora deth dret d’associacion, deth Reiau decrèt 1266/2007, deth 24 de seteme, de traspàs de foncions dera Administracion der Estat ara Generalitat de Catalonha en matèria de declaracion d’utilitat publica des associacions e aplicacion des beneficis fiscaus a associacions e fondacions, e deth Decrèt 6/2008, deth 21 de gèr, peth quau s’assignen ath Departament de Justícia es foncions traspassades ara Generalitat de Catalonha en aguesta matèria.

Aguesta regulacion ei ua nauetat ena legislacion catalana, pr'amor qu'atribuís ara Administracion dera Generalitat de Catalonha era foncion de seguiment des associacions qu'agen obtengut era declaracion d’utilitat publica, era quau, coma ei plan sabut, les compòrte ua sèria d’obligacions.

Atau, aguesta lei atribuís es foncions de seguiment des associacions declarades d’utilitat publica ar organ de supervision d’aguestes entitats. Aguestes foncions son exercides pes organs corresponents deth departament competent en matèria d’associacions, deth temps qu'eth Protectorat exercís es sues potestats per çò que hè as fondacions per miei des organs corresponents deth departament competent en matèria de fondacions.

Era foncion de seguiment o, se se preferís, de verificacion d’activitats, encara qu'a ua cèrta semblança damb es tradicionaus foncions atribuïdes ath Protectorat des fondacions, manca des facultats d’intervencion e inspeccion qu'a aguest darrèr, vist qu'es associacions, pera sua pròpria natura, an mecanismes de contraròtle intèrne, basicaments es assemblades generaus, que non an es fondacions. Totun, entà que es foncions de verificacion servisquen as fins entàs quaus an estat previstes, aguesta lei autrege ar organ de supervision des associacions declarades d’utilitat publica era potestat sancionadora e inspectora en çò que hè a determinades conductes associades as requisits que motivèren era declaracion d’utilitat publica.

Çò que justifique era intervencion dera Administracion dera Generalitat per miei deth Protectorat e der organ de supervision des associacions d’utilitat publica ei eth hèt que totes aguestes entitats perseguissen fins d’interès generau, circonstància qu'apòrte un element substanciau e diferenciador en çò que hè a d'autes entitats privades damb interèssi particulars, qu'an desir de lucre e son subjèctes a normes de mercat. E d'aciu proven era importància dera foncion des nomentadi organs, que, coma integrants dera Administracion, an de servir damb objectivitat as interèssi generaus, d’acòrd damb es principis d’eficacitat, legalitat e objectivitat e damb plen sosmetiment ara lei e ath dret qu'arreconeish era Constitucion.

Eth mon fondacionau e associatiu a experimentat enes darrèri ans un notable increment deth sòn volum d’activitat e de preséncia ena vida economica deth país, en compliment d’activitats de gran impacte, non sonque sociau mès tanben economic. Aguest hèt a comportat qu'era informacion que mò sigue de mès en mès complèxa e qu'es sues estructures s’agen professionalizat fòrça.

Deuant der increment dera preséncia des entitats privades coma cooperantes ena resolucion des rèptes dera societat actuau, en qué es organizacions non governamentaus cada viatge an mès pes, s’impòse ua naua regulacion d’acòrd damb es naues circonstàncies descrites. Ua regulacion que respècte era autonomia de gestion e foncionament d’aguestes entitats, que les permete ua accion agila e eficienta, e ena quau eth Protectorat e er organ de supervision agen es potestats degudes entà arténher es fins pretenudes.

En aguest sens, aguesta lei configure eth Protectorat e er organ de supervision en tot préner coma basa ues foncions que s'armonizen damb es tecniques qu'era modèrna Administracion publica a anat adoptant enes darrèri decènis, entà qu'andús organs poguen prepausar politiques publiques entà abordar es naui rèptes deth sector, en tot desvolopar iniciatives orientades a potenciar e enfortir eth teishut d’aguestes entitats e, amassa, protegir es interèssi des beneficiaris des activitats des entitats subjèctes ara sua accion. Non en bade, es entitats deth tresau sector que, coma era Administracion, perseguissen fins tanben d’interès generau son es collaboradores naturaus dera Administracion, correlacion e conjuncion d’interèssi a qué preten dar responsa e satisfaccion aguesta lei.

En aguest contèxte, era regulacion que conten aguesta lei articule eth Protectorat e er organ de supervision en tot basar-se en critèris de libertat e responsabilitat des entitats, e tanben de flexibilitat e agilitat d’aguesti organs, damb era fin d’arténher un equilibri adaptat entre era autonomia de gestion e foncionament des entitats subjèctes ara sua accion e es mecanismes d’assessorament de besonh, foment e velha per interès generau, d’acòrd damb era volontat deth fondador e es fins d'aguestes entitats. Aguesta lei perseguís eth foment dera autoresponsabilitat des entitats entà poder hèr efectiva era minima intervencion administrativa.

Eth protagonisme qu'ath long des ans an anat aquerint es fondacions e es associacions declarades d’utilitat publica, coma entitats prestadores de servicis de tota natura en favor des ciutadans, a metut en evidéncia eth besonh de dotar era Administracion des estruments adaptadi entà garantir er usatge e era destinacion corrècta des ajudes e subvencions publiques que soent perceben es entitats sense desir de lucre, e tanben des hons procedenti dera captacion ciutadana e des provenenti deth mecenatge privat. Damb aguesta fin, aguesta lei articule ua seguida de mesures de foment des contraròtles intèrns des entitats e de responsabilizacion des patrons, e d'autes mesures que pretenen establir ua cultura de transparéncia e regularitat d’activitats en garantia des finançadors publics e privadi des accions d’aguestes entitats. E amassa, autrege as organs administratius es potestats de besonh entà incrementar era collaboracion interadministrativa e institucionau entà coordinar es foncions de seguiment, contraròtle e supervision, e tanben entà actuar dirèctaments s'ac cau.

E, ena madeisha linha, aguesta lei instaure en aguest encastre ua naua potestat: era sancionadora, damb era fin qu'actue coma mecanisme dissuasiu des conductes contràries as obligacions administratives e coma mesura generadora de confidança entad aqueri que contribuïssen ath finançament d'aguestes entitats. Se tracte d’un mecanisme executiu qu'er ordenament met en mans des administracions publiques entà contribuïr qu'eth projècte fondacionau o associatiu se desvolope d'acòrd damb er interès generau e era volontat deth fondador. Atau, se tipifiquen es conductes transgressores que mès soent s’aprècie que cometen es entitats e respècte as quaus era potestat sancionadora ven un mecanisme efectiu entà evitar er usatge de mecanismes d’intervencion mès agressiva.

Aguesta naua potestat se regule des dera perspectiva e era clara consciéncia dera natura privada des fondacions e, donques, damb plen respècte pera relacion de subjeccion especiau d’aguestes entitats qu'establís eth libre tresau.

Atau madeish, en marc des naues politiques publiques adreçades ara simplificacion de tramits, s’an establit mecanismes entà potenciar er usatge des mieis electronics enes relacions entre era Administracion e es ciutadans, e tanben era collaboracion entre institucions. Ne son un exemple es foncions qu'en matèria de fondacions s’atribuïssen ath Burèu de Gestion Empresariau, entà qu'es fondacions poguen hèr ua unica presentacion des compdes annaus deuant es institucions e es departaments dera Generalitat qu'an títols juridics transversaus entà verificar-les.

II

Era estructura d'aguesta lei s’organize en cinc títols, nau disposicions addicionaus, ua disposicion transitòria, ua disposicion derogatòria e quate disposicions finaus.

Eth títol I regule es disposicions generaus (capítol I) e era transparéncia (capítol II).

Eth títol II regule eth Protectorat coma er organ que complís era foncion dera Administracion de velhar per exercici just deth dret de fondacion. Ath viatge, aguesta lei declare explicitaments qu'eth Protectorat complís es sues foncions damb plen respècte pera autonomia de gestion e peth foncionament des fondacions.

Eth títol III regule er organ de supervision des associacions declarades d’utilitat publica, vist qu'es avantatges derivadi dera declaracion justifiquen era implicacion dera Administracion. Ei remercable qu'era regulacion der organ de supervision des associacions declarades d’utilitat publica que hè aguesta lei, non agranís, en sens estricte, er encastre subjectiu deth Protectorat qu'establís eth libre tresau deth Còdi civiu, ja qu'eth títol abilitador d’aguesta circonstància derive dera dita transferéncia des foncions sus aguesta matèria. En efècte, en çò que hè ar encastre objectiu, cau méter de relèu que, en tot tractar-se eth dret d’associacion d’un dret fondamentau constitucionauments arreconeishut, es foncions der organ de supervision des associacions declarades d’utilitat publica regulada per aguesta lei se circonscriuen as aspèctes estrictaments de besonh entath compliment des foncions transferides: aconselhar as associacions que ja an aguesta condicion entà que mantenguen era reconeishença que se les a autrejat, exercir facultats de supervision entà assegurar era dita circonstància e eth compliment des obligacions que ne deriven, e revocar era nomentada condicion s'ac cau, visti es avantatges de mecenatge que pòrte associadi.

Eth títol IV regule eth regim juridic des actes deth Protectorat e der organ de supervision des associacions declarades d’utilitat publica. Ei organizat en quate capítols.

Eth capítol I establís eth regim juridic. Eth capítol II incorpòre coma nauetat es relacions deth Protectorat damb es entitats restacades as fondacions e as associacions declarades d’utilitat publica. Definís entitat restacada as efèctes d'aguesta lei, autant en çò que hè ara obligacion de comunicar era acumulacion de cargues coma ath déuer de presentar es compdes des entitats restacades e des dominants deth grop. Ath viatge, establís un regim singular en matèria de conflicte d’interèssi en çò que hè as entitats restacades que formen part d’un grop, damb era fin de hèr compatibles es conseqüéncies juridiques dera nomentada circonstància damb es fins pretenudes pes normes de conflictes d’interèssi. Cèrtaments, es relacions, en çò que hè ara comptabilitat, des fondacions e es associacions declarades d’utilitat publica damb d’autes entitats auien ja estat parciauments regulades peth Còdi civiu de Catalonha, qu'establís era obligacion entara fondacion, s'ei era entitat dominanta d’un grop, de formular es compdes annaus consolidadi d’acòrd damb çò qu'establís era legislacion mercantila. Aguesta lei preten hèr possibla ua vision mès globau des situacions en qué concorren diuèrses entitats sense desir de lucre qu'actuen ena practica damb uns madeishi critèris, ja que se considère convenient de disposar, en aguesti casi, d’ua informacion melhor que permete plaçar es diuèrses entitats e es diuèrsi interèssi confluents. E, ath viatge, s'establís coma facultatiu un regim singular de rendicion de compdes entà entitats que formen un grop ar emparament dera norma mercantila, independentaments dera natura juridica des entitats que lo conformen.

Eth capítol III regule es relacions de collaboracion entre eth Protectorat e er organ de supervision des associacions declarades d’utilitat publica e es organs de d’autes administracions e d’auti organismes publics damb competéncies de contraròtle e inspeccion, e entre aqueri e es notaris, amassa que fomente er usatge des mieis electronics de consulta. Eth capítol IV complète era regulacion dera intervencion temporau des fondacions que hè er article 336-4 deth Còdi civiu de Catalonha.

Eth títol V regule era potestat inspectora e eth regim sancionador. Ei organizat en dus capítols.

Eth capítol I regule era potestat inspectora deth Protectorat e der organ de supervision des associacions declarades d’utilitat publica, des quaus determine, entre d'auti aspèctes, era artenhuda, eth contengut, es facultats e eth procediment, coma elements de garantia des subjèctes inspeccionadi e de seguretat juridica entà toti es actors que i intervien. Era inspeccion, d’acòrd damb eth Còdi civiu de Catalonha, ei pertinenta se i a indicis d’irregularitats de quinsevolh caractèr, mès, pera sua transcendéncia e per arrasons de seguretat juridica, aguesta lei a optat per enumerar damb caractèr enonciatiu e non limitatiu es suposicions qu'autorizen entar exercici dera potestat, coma eth hèt de non presentar es compdes pendent dus exercicis, era fauta de declaracion responsabla o de sollicitud d’autorizacion entà hèr es operacions que ne requerissen, er incompliment reïterat des requeriments deth Protectorat o era destinacion de recorsi a despenes non restacades damb er objècte fondacionau, entre d’auti. Se tracte d’ua foncion de caractèr planificat d'acòrd damb critèris objectius, e non pas aleatòris, coma auie estat enquiara entrada en vigor d'aguesta lei.

Eth capítol II regule eth regim sancionador aplicable as infraccions que regule aguesta lei que cometen es entitats e as sancions de caractèr administratiu. Aguesta regulacion preten devier un element de garantia deth compliment efectiu dera volontat fondacionau e associativa e deth foncionament corrècte dera entitat. En tot seguir eth regim de responsabilitat qu'establís eth libre tresau, aguesta lei hè responsables des infraccions cometudes as membres des organs de govèrn e as persones qu'exercissen foncions de direccion, enes casi en qué era responsabilitat sigue individualizabla. Era lei se limite a tipificar coma infraccions un redusit nombre de suposicions, vist qu'es conductes transgressores mès importantes ja an d'auti mecanismes indirèctes de sancion establidi peth libre tresau, coma era impossibilitat d’obtier subvencions o era ineficacitat des actes, e, donques, era sancion que compòrten se prepause coma mesura dissuasiva. En çò que tanh as sancions establides, se complèten es de caractèr economic damb eth barrament registrau parciau e era admonestacion, segons eth tipe d’infraccion. Entara graduacion des sancions, subergés er includiment deth hèt qu'era entitat se neurisque de hons publics o hons provenenti de captacion publica, vista era natura d’aguestes entitats e era fin que perseguís era accion protectora que, envèrs era, exercís er organ corresponent.

Des naues disposicions addicionaus, cau remercar es relatives ara presentacion unificada de compdes, que s'articule coma un mecanisme entà hèr efectiu eth dret des ciutadans a non presentar documents que ja age era Administracion e a obtier informacion e hèr tramits des d’ua hiestreta unica.

Era disposicion transitòria unica regule eth regim transitòri deth déuer de comunicacion dera acumulacion de cargues.

En vertut dera disposicion derogatòria unica, s'abolís era Lei 5/2001, deth 2 de mai, de fondacions, que mantiege en vigor bèth precèpte non abolit pera Lei 4/2008, deth 24 d’abriu, deth libre tresau deth Còdi civiu de Catalonha, relatiu as persones juridiques, e era disposicion transitòria quatau dera Lei 4/2008, qu'establís es foncions que corresponen ath Protectorat mentre eth Parlament non apròve ua lei deth Protectorat.

En çò que hè as disposicions finaus, ei remercabla era que conten eth manament adreçat as departaments dera Generalitat entà qu'adòpten es accions organizatives e tecnologiques corresponentes que permeten era interoperabilitat des sistèmes e aplicacions entà hèr efectius es manaments d'aguesta lei. Tanben son remercables es modificacions de diuèrsi articles deth Còdi civiu: d’un costat, entà adaptar ad aguesta lei era norma que li servís de basa, coma eth libre tresau, e, der aute, entà esmendar bères disfoncions tecniques que s’an detectat. Per aguest motiu, se modifiquen es articles 315-2, 315-8, 331-6, 332-13, 333-2, 333-11 e 335-1.
Títol I. Disposicions generaus e transparéncia

Capítol I. Disposicions generaus

Article 1. Objècte 

Er objècte d'aguesta lei ei regular eth contengut e era artenhuda des foncions deth Protectorat e er organ de supervision des associacions d’utilitat publica e eth regim juridic que les ei aplicable.
Article 2. Natura juridica e dependéncia foncionau deth Protectorat e der organ de supervision des associacions declarades d’utilitat publica

1. Eth Protectorat ei er organ dera Administracion qu'a encomanada era foncion de velhar peth just exercici deth dret de fondacion e d’assegurar qu'eth foncionament des fondacions s’ajuste ara legalitat en vigor, enes tèrmes establidi per article 336-2 deth Còdi civiu de Catalonha.

2. Eth Protectorat exercís es sues foncions per miei des organs deth departament competent en matèria de fondacions e, en çò que hè as fondacions especiaus, per miei deth dit departament e eth departament competent en matèria de caishes d’estauvis, enes tèrmes establidi per article 67 deth tèxte rehonut dera Lei de caishes d’estauvis de Catalonha, aprovat peth Decrèt legislatiu 1/2008, der11 de març.

3. Er organ de supervision des associacions declarades d’utilitat publica ei er encargat de velhar pera mantenença des requisits que motivèren era declaracion d’utilitat publica.

4. Er organ de supervision des associacions declarades d’utilitat publica exercís es sues foncions per miei des organs deth departament competent en matèria d’associacions.

Article 3. Encastre d’actuacion 

Era Administracion dera Generalitat exercís es sues potestats sus es fondacions e associacions següentes: 

a) Es fondacions qu'acomplissen majoritàriaments era sua activitat en Catalonha e, en aquerò que les sigue aplicable d’acòrd damb eth libre tresau deth Còdi civiu de Catalonha, es delegacions de fondacions estrangères.

b) Es fondacions especiaus a qué hè allusion eth tèxte rehonut dera Lei de caishes d’estauvis de Catalonha.

c) Es associacions declarades d’utilitat publica sometudes ara legislacion catalana.

Capítol II. Transparéncia

Article 4. Concèpte e subjèctes responsables

1. Era transparéncia ei un ben public essenciau que contribuís a generar era confidança dera societat enes entitats e arrespon ath compromís etic d’aguestes de rénder compdes deuant des ciutadans e des grops d’interès.

2. Correspon as fondacions e as associacions d’utilitat publica hèr efectiva era transparéncia des sues organizacions. Era aprobacion des diuèrsi estruments de transparéncia s'a de comunicar ath Protectorat o ar organ de supervision des associacions d’utilitat publica, segons que correspone.
Article 5. Artenhuda dera transparéncia 

1. Era transparéncia a d'auer ua artenhuda sufisenta entà perméter as ciutadans, as grops d’interès e as administracions d'accedir a informacion significativa, actualizada e vertadèra sus era entitat. Era informacion a d’èster facilaments localizabla en web dera entitat e es auti mieis accessibles ath public.

2. Eth nivèu de subjeccion des fondacions e es associacions d’utilitat publica as estruments de transparéncia qu'establís aguest capítol s'a de fixar per miei d'ua orde deth conselhèr deth departament competent en matèria de fondacions e associacions, en foncion dera dimension des entitats e dera origina des hònts de finançament.

3. Entà determinar eth nivèu de subjeccion des fondacions e es associacions d’utilitat publica as estruments de transparéncia en foncion dera sua dimension, cau préner en compde era tipologia d’entitats qu'establís eth Plan de comptabilitat des fondacions e es associacions subjèctes ara legislacion dera Generalitat de Catalonha. Amassa damb era tipologia d’entitats, cau préner tanben en compde, coma ua circonstància diferenciadora, es cassi en qué es entitats son legauments obligades a hèr auditar es sòns compdes.

4. Entà determinar eth nivèu de subjeccion des fondacions e associacions d’utilitat publica as estruments de transparéncia en foncion dera origina des hònts de finançament, cau préner en compde es cassi en qué aumens eth 40% des ingrèssi des entitats provien des administracions publiques per miei de subvencions, convènis o quinsevolhe tipe de contracte de prestacion de servicis, e tanben s'an arrecebut ingrèssi de quinsevolhe tipe provenenti de quinsevolha administracion publica per ua valor superiora a 60.000 èuros en conjunt der exercici. Cau préner tanben en compde, coma ua circonstància diferenciadora, es cassi en qué es entitats son subjèctes ath contraròtle financèr dera Intervencion Generau dera Generalitat e dera Sindicatura de Compdes.

Article 6. Informacion significativa

1. Es donades sus era mission dera entitat, era estructura directiva e de govèrn e es resultats des activitats acomplides son informacion significativa.

2. Pòt formar part dera informacion importanta era informacion relativa a: 

a) Es fins des entitats e es sues activitats.

b) Es principaus linhes estrategiques d’accion.

c) Es estatuts, era composicion des organs de govèrn e dera equipa directiva, e era estructura organizativa.

d) Eth web e es adreces de corrèu postau e electronic as quaus se pòt adreçar eth public en generau.

e) Eth programa e era memòria annau d’activitats.

f) Eth collectiu de beneficiaris atengudi.

g) Es estats financèrs, es auditories, s'ac cau, e era memòria economica.

h) Eth còdi de bon govèrn e bones practiques de gestion.

i) Eth balanç sociau.

j) Er informe de govèrn corporatiu.

k) Er informe annau deth còdi de conducta.

l) Es concorsi, es contractes e es licitacions.

m) Es auti ahèrs qu'establisquen es leis.

Títol II. Eth Protectorat 

Article 7. Fins deth Protectorat

1. Eth Protectorat velhe entà que se complisquen es fins fondacionaus, es disposicions legaus e es estatuts des fondacions e entà que se respècte era volontat fondacionau.

2. Eth Protectorat exercís es sues foncions en tot respectar era autonomia de gestion e foncionament des fondacions.

Article 8. Foncions d’assessorament

1. Corresponen ath Protectorat es foncions d’assessorament enes tèrmes establidi peth Còdi civiu de Catalonha.

2. Correspon ath Protectorat atier as consultes d’interès generau que li hèsquen es persones que i agen un interès legitim se non compòrten ua prequalificacion d’actes, negòcis e documents.

Article 9. Foncions de registre 

1. Corresponen ath Protectorat es foncions de registre següentes: 

a) Resòlver es sollicituds d’inscripcion des fondacions, des hons especiaus e des delegacions d’entitats regulades per d’autes leis que s’agen d’inscríuer en Catalonha.

b) Qualificar eth contengut des actes inscriptibles, d’acòrd damb çò que resulte des documents en vertut des quaus se sollicite era inscripcion e des assentaments registraus.

c) Resòlver es sollicituds des modificacions d’estatuts, era fusion, era escission e era dissolucion des fondacions e des sòns hons especiaus.

d) Certificar e eméter nòtes simples informatives sus es assentaments registraus. Era publicitat deth registre se hè efectiva per mieis electronics.

e) Garantir er accès efectiu as donades deth registre.

f) Es auti actes a qué hè allusion er article 315-2 deth Còdi civiu de Catalonha.

Article 10. Foncions de supervision 

Corresponen ath Protectorat, en matèria de supervision e tutelatge des fondacions, es foncions següentes:

a) Velhar peth compliment efectiu dera volontat fondacionau, des disposicions legaus e des estatuts, mejançant era verificacion des compdes annaus e es auti estruments qu'establissen es leis.

b) Verificar qu'es recorsi economics dera fondacion an estat aplicadi as fins fondacionaus.

c) Verificar qu'es fondacions actuen damb critèris d’imparcialitat e non-discriminacion ena determinacion de beneficiaris.

d) Autorizar es actes qu'eth libre tresau deth Còdi civiu de Catalonha establís entad aguesta modalitat de supervision.

e) Arrecéber era informacion des actes damb transcendéncia economica qu'es fondacions an de comunicar d’acòrd damb eth Còdi civiu de Catalonha.

f) Verificar era conformitat des donades des declaracions responsables.

g) Exercir era accion de responsabilitat contra es patrons enes suposicions qu'establís eth Còdi civiu de Catalonha.

h) Exercir era accion de recusacion d’acòrds, decisions o actes contraris ara lei o as estatuts o que lesionen er interès dera fondacion o des hons especiaus.

i) Exercir es foncions de supléncia enes suposicions qu'establís eth Còdi civiu de Catalonha.

j) Eméter es requeriments entà qu'eth patronat adòpte es mesures de besonh entà corregir es situacions d’incompliment a qué se referissen es leis.

k) Interpretar, suplir e integrar era volontat fondacionau, a peticion der organ de govèrn dera fondacion o d'ofici, enes suposicions qu'establís eth Còdi civiu de Catalonha.

l) Exercir es foncions d’inspeccion.

m) Sollicitar era intervencion temporau e exercir es accions judiciaus pertinentes.

n) Exercir era potestat sancionadora enes tèrmes qu'establís aguesta lei.

o) Es autes que li atribuïsquen es leis.
Article 11. Foncions de supléncia e de nomentament de patrons 

1. Eth Protectorat, coma garant deth corrècte exercici deth dret de fondacion, pòt exercir es foncions de supléncia e de nomentament de patrons que li arreconeish eth Còdi civiu de Catalonha.

2. Eth Protectorat, mentre complís es foncions de supléncia, a d’adoptar, se cau, es mesures provisionaus de besonh entà protegir er auviatge destinat ara fondacion e era volontat dera persona fondadora.
Títol III. Organ de supervision des associacions declarades d’utilitat publica

Article 12. Supervision des associacions declarades d’utilitat publica

1. Es foncions de supervision des associacions declarades d’utilitat publica corresponen ar organ competent en matèria d’associacions, eth quau a de velhar pera mantenença des requisits e es condicions que motivèren era declaracion d'utilitat publica.

2. Er organ competent qu'exercís es foncions de supervision, sense damatge de çò qu'establís er apartat 1, a de respectar era autonomia de gestion e foncionament des associacions declarades d’utilitat publica, encara que i a de promòir era creacion d’organs de contraròtle intèrne, damb era fin qu'amien a tèrme accions de contraròtle sus era gestion e era regularitat des procèssi e procediments intèrns d’actuacion.

Article 13. Foncions d'assessorament e registre

Corresponen ar organ de supervision des associacions declarades d'utilitat publica es foncions d'assessorament e registre següentes: 

a) Aconselhar as associacions declarades d’utilitat publica sus aspèctes legaus que repercutissen ena mantenença des requisits que ne motivèren era declaracion d'utilitat publica.

b) Exercir es foncions de registre a qué hè allusion er article 315-2 deth Còdi civiu de Catalonha.

c) Hèr publiques era declaracion d'utilitat publica des associacions e es fins que perseguissen e, se se produsís, era revocacion dera declaracion.

Article 14. Foncions de supervision

1. Corresponen ar organ de supervision des associacions declarades d'utilitat publica es foncions de supervision següentes: 

a) Requerir ara associacion qu'adòpte es mesures pertinentes entà solucionar es deficiéncies e corregir es situacions d’incompliment, abans d’exercir es autes potestats qu'establís aguesta lei.

b) Revocar era declaracion d’utilitat publica dera associacion, damb era instruccion prealabla deth procediment corresponent, enes supausats següenti: 

1r. Er incompliment dera presentacion des compdes annaus.

2n. Era rendicion de compdes hèta sense respectar era norma en vigor.

3au. Era manca de presentacion des informes que li siguen requeridi sus es activitats qu'amie en compliment des sues finalitats.

4au. Era destinacion de recorsi, segons es informes a qué hè allusion era suposicion 3au., a despenes claraments non restacades damb es activitats que permetessen era obtencion dera declaracion d’utilitat publica.

5au. Er indici d’irregularitats, dedusit des informes a qué hè allusion era suposicion 3au., en çò que hè as ajudes, avals, prèsti o subvencions de caractèr public percebut.

6au. Era pèrta de quinsevolh des requisits de besonh entà obtier e mantier en vigor era declaracion d’utilitat publica.

2. Er organ de supervision des associacions declarades d'utilitat publica exercís era foncion de supervision per miei, entre d'auti estruments, dera verificacion des compdes annaus e des autes hònts d’informacion ara sua artenhuda, que compren examinar era documentacion presentada e verificar que s'adapte ara norma en vigor. Damb aguesta fin, er organ competent en matèria d'associacions tanben pòt sollicitar aclariments as membres des organs dera associacion, consultar era documentacion que fondamentèc era declaracion d’utilitat publica e sollicitar que s’actualizen es certificats relatius ath compliment des obligacions tributàries e damb era Seguretat Sociau e sus eth cens d’activitats economiques.
Títol IV. Regim juridic des actes deth Protectorat e der organ de supervision des associacions declarades d’utilitat publica

Capítol I. Regim juridic

Article 15. Organs competents

1. Correspon ath conselhèr deth departament competent en matèria de fondacions e associacions resòlver es procediments següents: 

a) Inscripcion, modificacion, fusion, escission, transformacion e dissolucion de fondacions.

b) Traslats de protectorat des fondacions.

c) Inscripcion de hons especiaus.

d) Exercici des accions judiciaus e sollicitud d’intervencion temporau des fondacions e d'adopcion de mesures cautelares.

e) Declaracion d’utilitat publica des associacions e revocacion dera declaracion.

2. Correspon ath director generau qu'exercís es foncions deth Protectorat resòlver es procediments non includidi en apartat 1.

Article 16. Recorsi

1. Es resolucions deth conselhèr deth departament competent en matèria de fondacions e associacions acaben era via administrativa. Contra aguestes resolucions se pòt interpausar un recors facultatiu de reposicion, enes tèrmes qu'establís era legislacion deth regim juridic des administracions publiques e deth procediment administratiu comun, o ben dirèctaments un recurs contenciós administratiu enes tèrmes qu'establís era legislacion dera jurisdiccion contenciosa administrativa.

2. Contra es resolucions dictades pera unitat directiva competenta en matèria de fondacions e associacions se pòt interpausar un recurs d'auçada deuant eth conselhèr competent, enes tèrmes qu'establís era legislacion deth regim juridic des administracions publiques e deth procediment administratiu comun.
Capítol II. Entitats restacades as fondacions e es associacions declarades d’utilitat publica

Article 17. Entitats restacades e conflicte d’interèssi 

1. Son entitats restacades, as efèctes d’aguesta lei, es persones juridiques enes quaus se dongue bèra ua des circonstàncies següentes: 

a) Qu'es membres des respectius organs de govèrn coïncidisquen en mès d’un 30% segons es critèris qu'establís er article 312-9.3 deth Còdi civiu de Catalonha.

b) Qu'es operacions damb transcendéncia economica entre aguestes entitats representen mès deth 20% deth totau de despenes der exercici comptable  annau de quinsevolhe d'eres.

c)Qu'er immobilizat d’ua des entitats provengue o age estat aportat en mès d’un 30% per ua auta entitat.

2. As entitats restacades qu'intègren un grop non les son aplicables es normes relatives ath conflicte d’interèssi der article 312-9 deth Còdi civiu de Catalonha, quan haràn operacions entre eres.

3. Es operacions hètes entre es entitats restacades a qué hè allusion er apartat 2 s'an de hèr a constar ena memòria annau d’activitats des entitats que regule eth libre tresau deth Còdi civiu de Catalonha.
Article 18. Acumulacion de cargues

1. Es membres des organs de govèrn e es persones damb foncions de direccion o damb foncions delegades des organs de govèrn des fondacions e es associacions declarades d’utilitat publica qu'agen poder de decision dirèctaments o indirèctaments en bèra entitat restacada ad aguestes an de comunicar aguesta circonstància as organs de govèrn des entitats afectades e ath Protectorat.

2. Ena suposiciona qué hè allusion era letra a der apartat 1 der article 17, era comunicacion dera acumulacion de cargues s’a de hèr en tèrme d’un mes a compdar deth moment en qué se produsís era acumulacion de cargues.Enes suposicions de restacament que se referissen es letres b e c der apartat 1 der article 17, se compòrten er exercici de foncions de govèrn o direccion en entitat restacada, era comunicacion s’a de hèr en tèrme d’un mes a compdar dera data de barrament der exercici comptable en qué se produsís era circonstància corresponenta.

Article 19. Compdes des entitats restacades e des entitats dominantes d'un grop

1. Es fondacions e es associacions declarades d’utilitat publica que siguen entitats restacades an de presentar es compdes annaus amassa damb es des entitats damb es quaus se restaquen.

2. Es fondacions e es associacions declarades d’utilitat publica dominantes d’un grop integrat per societats de capitau que, d’acòrd damb eth Còdi civiu de Catalonha, an de formular es compdes consolidadi pòden optar per presentar-les deuant eth Protectorat cossent damb çò qu'establís er apartat 1. Son entitats dominantes d’un grop es que complissen es requisits qu'establís er article 42 deth Còdi de comèrç.
Capítol III. Déuer de collaboracion

Article 20. Collaboracion damb eth Protectorat e damb er organ de supervision des associacions declarades d’utilitat publica 

1. Es administracions e institucions publiques competentes entà contrarotlar e verificar es compdes des fondacions e adoptar es mesures consecutives cossent damb es sòns ordenaments sectoriaus an de comunicar ath Protectorat es mesures correctores e es actes d’intervencion qu'adòpten en aguesta matèria.

2. Eth Protectorat e er organ de supervision des associacions declarades d’utilitat publica an de mantier vies de collaboracion permanentes damb es corporacions representatives des notaris e es registradors dera proprietat, mercantiles e de bens mòbles, damb era fin d’arténher era coordinacion de besonh des competéncies respectives, en benefici des fondacions e es associacions declarades d’utilitat publica.

3. Es notaris, sense damatge des estruments de collaboracion e cooperacion a qué hè allusion er apartat 2, ath delà des obligacions qu'establissen era norma notariau e eth libre tresau deth Còdi civiu de Catalonha, an de remanar d'ofici ath Protectorat ua còpia autentica electronica des escritures en qué elèven a publics actes inscriptibles en Registre de Fondacions. En toti es cassi s'an d'utilizar mieis telematics.

4. Eth Protectorat e er organ de supervision des associacions declarades d’utilitat publica, en exercici des sues foncions, pòden sollicitar informacion o assisténcia as organs e entitats des administracions publiques, e a d’autes institucions e corporacions.

Article 21. Collaboracion entre administracions publiques 

1. Eth Protectorat e er organ de supervision des associacions declarades d'utilitat publica an de comunicar ara Administracion tributària er incompliment per part des fondacions e es associacions d’utilitat publica dera obligacion de presentar es compdes e es possibles irregularitats tributàries detectades.

2. Eth Protectorat se pòt adreçar as autoritats qu'exercissen es foncions de protectorat d’entitats non subjèctes ara legislacion catalana entà demanar-les era informacion e era collaboracion de besonh s'es dites entitats acomplissen activitats en Catalonha.

3. Eth Protectorat e er organ de supervision des associacions declarades d'utilitat publica an de méter a disposicion des administracions publiques qu'ac solliciten, d’acòrd damb es mieis que se determinen per reglament, aumens, era informacion següenta:

a) Es donades sus era presentacion de compdes de cada fondacion o associacion d’utilitat publica, damb era especificacion des exercicis pendenti de presentacion.

b) Es sancions imposades e es accions administratives o judiciaus exercides peth Protectorat o er organ de supervision, damb era especificacion des resolucions dictades e dera sua fermetat.

c) Es subvencions arrecebudes pes entitats qu'agen estat comunicades pes administracions ath Protectorat e ar organ de supervision.

d) Es balanci sociaus des entitats, se les an aportadi ath Protectorat o ar organ de supervision.
Capítol IV. Intervencion temporau des fondacions

Article 22. Intervencion temporau des fondacions

Eth sollicitud d’intervencion judiciau a qué hè allusion er article 336-4 deth Còdi civiu de Catalonha a d’includir es hèts que la motiven, es mesures que se prepausen, eth tèrme d’intervencion e, s'ac cau, es persones o entitats que se prepausen entà exercir temporauments es foncions deth patronat. S'ac cau, era sollicitud pòt includir era peticion de mesures cautelares, includida era suspension des patrons, s'era gravetat des irregularitats e era sauvaguarda des interèssi dera fondacion ac aconselhen.
Títol V. Potestat inspectora e regim sancionador

Capítol I. Potestat inspectora deth Protectorat e der organ de supervision des associacions declarades d’utilitat publica

Article 23. Artenhuda e contengut dera potestat inspectora deth Protectorat e der organ de supervision des associacions declarades d’utilitat publica

1. Eth Protectorat e er organ de supervision des associacions declarades d’utilitat publica exercissen era potestat inspectora damb era fin de velhar peth just exercici deth dret de fondacion e pera mantenença des requisits en qué se fondamente era declaracion d’utilitat publica.

2. Es causes d’inspeccion de fondacions e associacions declarades d'utilitat publica son, entre d’autes, es següentes: 

a) Non presentar es compdes annaus des fondacions e des sues entitats restacades o des associacions e, quan corresponerà, era auditoria extèrna, enes tèrmes legauments establidi.

b) Hèr operacions sense era autorizacion prealabla enes cassi en qué aguesta sigue obligatòria, o hèr operacions subjèctes a declaracion responsabla sense auer-la adoptada e presentada per auança enes tèrmes qu'establís er article 332-13 deth Còdi civiu de Catalonha.

c) Non atier es requeriments deth Protectorat e der organ de supervision des associacions declarades d’utilitat publica, o arresponer-i de manèra notòriaments insufisenta. Se considère responsa notòriaments insufisenta eth hèt qu'es membres der organ de govèrn des entitats non informen sus es elements respècte as quaus an estat requeridi tà hè'c.

d) Incomplir es condicions qu'an motivat er autrejament d’ajudes, avals o subvencions o cométer d'autes irregularitats restacades damb es diti actes.

e) Non renauir es membres des organs de govèrn des entitats dempús de dus ans des deth moment en qué se produsís eth tèrme des nomentaments des organs de govèrn.

f) Incomplir eth déuer de corbir es vacantes que se produsisquen en patronat, de manèra que se dificulte eth compliment des activitats fondacionaus.

g) Non respectar eth regim d’incompatibilitats enes nomentaments de personau directiu o ena realizacion d’actes, contractes, prestacions e servicis de quina sòrta que sigue que transgredisquen es incompatibilitats personaus qu'establís era legislacion aplicabla. 

h) Non arrespóner, de manèra reïterada, as requeriments deth Protectorat, o presentar-i ua responsa notòriaments insufisenta.

i) Mantier ua inactivitat contunhada pendent aumens dus exercicis consecutius, maugrat qu'era entitat age estat requerida entà esmendar eth defècte per organ competent.

j) Non destinar eth percentatge qu'establís era lei ath compliment des fins dera fondacion o era associacion, maugrat auer estat requerida entà esmendar eth defècte per organ competent.

k) Patir un deteriorament des hons pròpris que rende incapabla era fondacion o era associacion entà complir es fins fondacionaus o associatives, maugrat auer estat requerida entà esmendar eth defècte per organ competent.

l) Destinar recorsi a despenses non restacades dirèctaments damb er objècte fondacionau o associatiu, o desproporcionades per çò que hè ath volum d’ingrèssi.

m) Quaussevolh accion des patronats o persones damb responsabilitats directives dera fondacion o er organ de govèrn des associacions que mete en evidéncia ua accion contrària as interèssi dera entitat o as sues fins.

Article 24. Planificacion dera activitat inspectora

1. Eth Protectorat e er organ de supervision des associacions declarades d’utilitat publica an d'aprovar annauments un plan d’accions inspectores formulat d’acòrd damb critèris objectius qu'an de hèr publics.

2. Era planificacion dera activitat inspectora a de préner en consideracion eth hèt qu'es entitats se financen damb subvencions o d’auti ingrèssi de caractèr public e damb campanhes de captacion publica de hons.

Article 25. Facultats inspectores

1. Er exercici des foncions d’inspeccion des fondacions e es associacions declarades d'utilitat publica compren, aumens, es facultats següentes: 

a) Er accès a donades, registres e libres dera fondacion o dera associacion, e tanben ara documentacion contenguda en quinsevolhe sòrta de supòrt que sigue restacada damb era activitat fondacionau o associativa e es actes qu'an d'èster verificadi.

b) Era requeréncia d’informacion ath patronat e as persones damb foncions de direccion dera fondacion o dera associacion.

c) Era verificacion dera destinacion e er usatge adaptat der auviatge e des recorsi fondacionaus o associatius.

2. Eth Protectorat o er organ de supervision des associacions declarades d’utilitat publica, s'en marc dera inspeccion detècte indicis d’irregularitats sus ajudes, avals, prèsti o subvencions de caractèr public percebudi pera entitat, ac a de comunicar ara administracion o institucion autrejant, entà qu'actue cossent damb çò que dispòsen era norma sectoriau e es títols juridics pes quaus s’a regit era concession, sense damatge de comunicà'c tanben, s'ac cau, a d'auti organismes administratius o judiciaus.

Article 26. Obligacions e prerrogatives deth personau inspector

Es foncions d’inspeccion son exercides peth personau dera Administracion que gaudís des facultats, prerrogatives e obligacions qu'establís er article 89.2 dera Lei 26/2010, deth 3 d’agost, de regim juridic e de procediment des administracions publiques de Catalonha.

Article 27. Déuer de collaboracion

Es patrons e es persones damb foncions de direccion des fondacions e des associacions an eth déuer de collaborar damb eth Protectorat o damb er organ de supervision des associacions declarades d’utilitat publica e, se les ac requerissen, s'an de presentar en lòc, eth dia e era ora soslinhada entà practicar es accions corresponentes, e an d'aportar era documentacion que sigue sollicitada, d’acòrd damb çò qu'establís er article 89.3 dera Lei 26/2010.

Article 28. Suspension dera publicitat des compdes

Eth Protectorat o er organ de supervision des associacions declarades d’utilitat publica, per miei d'ua resolucion motivada, pòt suspéner era publicitat des compdes dera fondacion o dera associacion declarada d’utilitat publica enquia que concludisquen es accions deth procediment inspector se, pendent aguest procediment, s'aprècien circonstàncies qu'empedissen d'arténher adequadaments era fin dera accion inspectora, en tot ponderar per auança es interèssi que poguen resultar afectadi, entà assegurar era eficacitat dera resolucion finau que se pogue dictar.

Article 29. Procediment d’inspeccion

1. Eth procediment d’inspeccion pòt èster iniciat d'ofici o a instància d'ua persona fisica o juridica qu'ac sollicite de manèra motivada s'eth Protectorat o er organ de supervision des associacions declarades d’utilitat publica ac considèren pertinent.

2. Era resolucion d’inici deth procediment d'inspeccion s'a de notificar ara fondacion o ara associacion declarada d'utilitat publica. Ena notificacion s’i a d’indicar era data d’inici des accions.

3. S'a de lheuar acta des accions d'inspeccion. Aguest acte a naturalesa de document public e era valor probatòria que l'autrege era Lei 26/2010.

4. Er acte d’inspeccion a de contier, aumens, es donades següentes: 

a) Eth lòc, era data e era ora dera inspeccion.

b) Es donades identificadores dera entitat inspeccionada.

c) Era identificacion deth personau inspector e des autes persones qu'an intervengut ena accion.

d) Era descripcion des actes d’inspeccion.

e) Era descripcion des hèts causants dera presomptiva infraccion o irregularitat, damb era indicacion des persones fisiques o juridiques presomptivaments responsables, cada viatge que se coneishen, e des precèptes legaus e normatius que se considèren transgredidi.

5. Un viatge finalizades es accions inspectores e immediataments abans de dictar-ne era proposicion de finalizacion, s'a de remanar er acte ath patronat dera fondacion o ara associacion declarada d'utilitat publica e, s'ac cau, ara persona fisica responsabla, entà que formulen allegacions e presenten es documents e es justificacions qu'estimen pertinentes un tèrme de quinze dies.

6. Eth Protectorat o er organ de supervision des associacions declarades d’utilitat publica, un viatge transcorrut eth tramit d’audiéncia a qué hè allusion er apartat 5, a de dictar era resolucion corresponenta sus eth procediment d’inspeccion e determinar, s'ac cau, es mesures que s'an d'adoptar entà esmendar es irregularitats cometudes, restablir eth respècte dera volontat fondacionau e exercir accions judiciaus, s'ac cau.

7. Es accions deth procediment d’inspeccion an de concludir en tèrme d’un an a compdar dera data dera resolucion d’inici deth procediment. Aguest tèrme se pòt agranir excepcionauments per miei d'ua resolucion motivada, en tot atier eth volum d’operacions dera entitat o era complexitat especiau dera activitat inspectora, per un periòde de sies mesi addicionaus. Era resolucion de barrament s'a de dictar e notificar en aguest periòde.

8. Era entrada des inspectors as locaus dera fondacion o dera associacion declarada d’utilitat publica s'a de hèr en tot complir estrictaments era norma aplicabla.
Capítol II. Regim sancionador des fondacions e des associacions declarades d’utilitat publica

Article 30. Potestat sancionadora

1. Correspon ath Protectorat o ar organ de supervision des associacions declarades d’utilitat publica er exercici dera potestat sancionadora entà determinar es responsabilitats derivades des hèts e es omissions tipificats coma infraccions per aguesta lei.

2. Eth regim juridic aplicable as procediments sancionadors que se daurissen pr'amor des infraccions administratives tipificades per aguesta lei ei çò qu'establissen era Lei 26/2010 e eth Decrèt 278/1993, deth 9 de noveme, sus eth procediment sancionador aplicable as encastres de competéncia dera Generalitat.

Article 31. Subjèctes responsables 

1. Son subjèctes responsables dera comission des infraccions tipificades per aguesta lei es patrons o es persones qu'exercissen foncions de direccion ena fondacion o era associacion declarada d'utilitat publica, cada viatge qu'era sua responsabilitat individuau ena comission dera infraccion sigue determinabla.

2. S'era responsabilitat non se pòt imputar a ua o mès persones determinades, arresponen toti es membres der organ corresponent dera fondacion o era associacion declarada d'utilitat publica, exceptat des següenti: 

a) Es que s’an opausat ar acòrd en tot hè'c a constar an acta e non an intervengut ena sua execucion.

b) Es que non an intervengut ena adopcion ne ena execucion der acòrd, a condicion qu'agen hèt tot çò qu'ère possible entà evitar eth damatge o, aumens, s’i agen opausat formauments en moment de sabé'c.

3. Era responsabilitat administrativa derivada deth procediment sancionador ei compatibla damb era exigéncia ar infractor dera reposicion dera situacion alterada ath sòn estat originau e dera indemnizacion pes damatges e prejudicis ocasionadi, cossent damb çò que dispòse, ad aguest efècte, er article 130 dera Lei der Estat 30/1992, deth 26 de noveme, de regim juridic des administracions publiques e deth procediment administratiu comun.

Article 32. Tipificacion des infraccions 

1. Son infraccions es accions e es omissions tipificades coma taus per aguesta lei.

2. Es infraccions se classifiquen en fòrça grèus, grèus e leugères.

Article 33. Infraccions fòrça grèus

Son infraccions fòrça grèus es accions o es omissions següentes: 

a) Executar acòrds o hèr actes que requerissen era autorizacion deth Protectorat o der organ de supervision des associacions declarades d’utilitat publica sense auer-la obtenguda, o executar acòrds o hèr actes subjèctes a declaracion responsabla sense auer-la adoptada e presentada enes tèrmes qu'establís eth libre tresau deth Còdi civiu de Catalonha.

b) Acordar de presentar ua sollicitud d’autorizacion o ua declaracion responsabla damb eth contengut faussejat.

c) Obstruïr era foncion de supervision e d’inspeccion deth Protectorat o der organ de supervision des associacions declarades d’utilitat publica.

d) Incomplir eth déuer de comunicacion o d’abstencion en cas de conflicte d’interèssi se ne resulten lesionadi es interèssi dera fondacion o dera associacion declarada d'utilitat publica.

e) Incórrer en ua accion que justifique era sollicitud d’intervencion judiciau.

f) Presentar es compdes annaus deuant eth Protectorat damb un patronat damb un nombre de membres inferiors ar establit entà constituïr-lo validament e adoptar acòrds.

g) Era comission d’ua quatau infraccion qualificada coma grèu s'en tèrme des dus ans immediataments anteriors s’a estat sancionat, per miei d'ua resolucion fèrma, pera comission de tres infraccions grèus que non an estat anullades.

Article 34. Infraccions grèus 

Son infraccions grèus es accions o es omissions següentes: 

a) Incomplir eth déuer d’aprovar e presentar es compdes annaus dera fondacion o dera associacion declarada d'utilitat publica e es sues entitats restacades e, s'ac cau, dera auditoria extèrna, en tèrme legauments establit.

b) Incomplir era obligacion de renauiment o eleccion des membres des organs de govèrn des entitats s'açò compòrte era impossibilitat d’adoptar acòrds.

c) Incomplir eth déuer d’acreditar deuant deth Protectorat o der organ de supervision des associacions declarades d’utilitat publica era perfeccion der acte o contracte objèctes dera declaracion responsabla, sense atier era requeréncia hèta sus aguesta matèria. 

d) Desatier es requeriments o es ordes deth Protectorat o der organ de supervision des associacions declarades d’utilitat publica relativa ara aplicacion des hons e recorsi dera fondacion o dera associacion o des hons especiaus.

e) Incomplir es déuers comptables e eth déuer de portar es libres d’acòrd damb es leis.

f) Non sollicitar era inscripcion d’actes inscriptibles en tèrme legauments establit.

g) Desatier o arrespóner de manèra notòriaments insufisenta es auti requeriments adreçades peth Protectorat o er organ de supervision des associacions declarades d’utilitat publica. Se considère notòriaments insufisent eth hèt qu'es patrons non informen sus elements respècte as quaus an estat requeridi tà hè'c.

h) Actuar damb ua realitat extraregistrau que compòrte era trencadura deth tracte successiu e qu'afècte es estatuts dera fondacion e era composicion deth patronat.

i) Era comission d’ua quatau infraccion qualificada coma leugèra s'en tèrme des dus ans immediataments anteriors s’a estat sancionat, per miei d'ua resolucion fèrma, pera comission de tres infraccions leugères que non an estat cancellades.

Article 35. Infraccions leugères

Son infraccions leugères es accions o es omissions següentes: 

a) Desatier es requeriments d’informacion formulades peth Protectorat o per organ de supervision des associacions declarades d’utilitat publica, en tèrme establit.

b) Incomplir eth déuer de comunicar ath Protectorat o ar organ de supervision des associacions declarades d’utilitat publica es actes e acòrds subjèctes ad aguesta obligacion, d’acòrd damb çò qu'establís eth libre tresau deth Còdi civiu de Catalonha.

c) Incomplir eth déuer d’acreditar deuant deth Protectorat o der organ de supervision des associacions declarades d’utilitat publica era perfeccion der acte o eth contracte objècte dera declaracion responsabla.

Article 36. Sancions

1. Es infraccions fòrça grèus son sancionades damb: 

a) Ua multa de mès de 4.000 èuros e enquia 20.000 èuros.

b) Era impossibilitat d’obtier ajudes e subvencions dera Administracion dera Generalitat pendent un an.

2. Era infraccion fòrça grèu que tipifique era letra a der article 33, ath delà des sancions qu'establís er apartat 1, se pòt sancionar damb era pèrta des beneficis derivadi dera publicitat registrau e eth barrament registrau parciau, enes tèrmes qu'establís er article 336-3 deth Còdi civiu de Catalonha.

3. Es infraccions grèus son sancionades damb ua multa d'entre 1.000 e 4.000 èuros.

4. Es infraccions grèus que tipifiquen es letres a, b e c der article 34, ath delà dera sancion qu'establís er apartat 3, se pòden sancionar damb era impossibilitat d’obtier ajudes e subvencions dera Administracion dera Generalitat pendent un an.

5. Era infraccion grèu que tipifique era letra b der article 34, se non s’esmende era fauta, compòrte, ath delà des sancions qu'establissen es apartats 3 e 4, er dauriment d'ofici deth procediment administratiu entà declarar era inactivitat dera entitat.

6. Es infraccions leugères son sancionades damb ua admonestacion.

Article 37. Graduacion des sancions

1. Era imposicion des sancions qu'establís er article 36 se regís peth principi de proporcionalitat, en tot atier era capacitat economica dera entitat ara quau apartien es persones sancionades e era gravetat dera accion o omission constitutiva d’infraccion, e a de préner en compde era convergéncia de circonstàncies agreujantes e atenuantes.

2. Es circonstàncies agreujantes a qué hè allusion er apartat 1 son es següentes: 

a) Era intencionalitat o era negligéncia notòries ena conducta des transgressors.

b) Era reïncidéncia o reiteracion des infraccions. Se compren per reïncidéncia eth hèt d’auer cometut dues o mès infraccions qu'agen estat sancionades damb sancions diuèrses per miei d'ua resolucion fèrma, e se compren per reiteracion eth hèt d’auer cometut dues o mès infraccions qu'agen estat sancionades damb sancions parières per miei d'ua resolucion fèrma.

c) Eth hèt qu'era fondacion se neurisque de hons obtengudi per miei de campanhes de captacion publica o de subvencions o d'auti ingrèssi de caractèr public.

d) Eth caractèr professionau dera gestion dera fondacion o dera associacion e eth caractèr retribuït deth cargue exercit.

e) Era transcendéncia economica e sociau dera infraccion e es prejudicis causadi.

3. Es circonstàncies atenuantes a qué hè allusion er apartat 1 son es següentes: 

a) Er esmendament des deficiéncies causantes dera infraccion pendent era tramitacion der expedient sancionador.

b) Eth hèt qu'era infraccion cometuda non age causat damatge ara entitat o a tresaus.

c) Eth hèt qu'era entitat age un còdi de bones practiques, un còdi etic o un còdi de bon govèrn, se non ei obligatòri.

4. Era imposicion des sancions a de préner en compde qu'era comission dera infraccion non resulte mès avantatjosa ath subjècte responsable qu'eth compliment des normes transgredides.

5.Enes cassi en qué era infraccion aubedisque a ua causa que se pogue resòlver damb un acòrd damb es entitats e es responsables deth Protectorat, e que sigue establit atau legauments, se pòt recórrer ara mediacion entà evitar era imposicion de sancions o redusir-ne era artenhuda. Non i pòt auer mediacion se se da bèra ua des circonstàncies agreujantes a qué hè allusion er apartat 2.

Article 38. Competéncia entà imposar sancions

Es organs competents entà imposar es sancions qu'establís aguesta lei son es següents:

a) Eth conselhèr deth departament competent en matèria de fondacions e associacions, se se tracte d’infraccions fòrça grèus.

b) Eth director generau competent en matèria de fondacions e associacions, se se tracte d’infraccions grèus e leugères.

Article 39. Inscripcion des sancions

1. Es sancions, amassa damb es motius que les causèren, s'an de inscríuer ena huelha registrau dera fondacion o dera associacion declarada d’utilitat publica, mejançant ua nòta marginau, un viatge an aquerit fermetat ena via administrativa.

2. Era anotacion s'anulle d'ofici un viatge transcorrut un tèrme de parièra durada qu'eth corresponent ara prescripcion dera sancion.

3. S’a d’assegurar eth dret des persones qu'agen estat sancionades a èster informades dera anotacion registrau que se practique e deth tèrme d'anullacion d'aguesta.

Article 40. Prescripcion des infraccions e es sancions

Eth regim de prescripcion des infraccions e es sancions qu'establís aguesta lei ei eth que regule er article 132 dera Lei der Estat 30/1992.

Article 41. Drets des inspeccionadi e sancionadi

1. Es procediments de sancion e inspeccion s'an de sométer a çò que dispòse er article 22 dera Lei 26/2010.

2. Es organs inspectors e sancionadors non pòden resòlver en cap de cas es procediments qu'agen tramitat.

3. Se i a identitat de hèts, persones e accions, prevalen es accions dera jurisdiccion penau e se suspen eth procediment administratiu mentre non se resòlven es accions penaus, un viatge era autoritat judiciau age daurit eth procès penau que correspone.

Disposicions addicionaus

Prumèra. Traslat de registre de fondacions e associacions 

Es fondacions e es associacions inscrites en un registre der Estat o de ua auta comunitat autonòma que passen a exercir es sues foncions majoritàriaments en Catalonha d’ua manèra establa an de sollicitar eth cambiament de registre, en tot seguir es tramits establidi entàs modificacions estatutàries, e s'an d'adaptar ara norma catalana entà èster inscrites, segons que correspone, en Registre de Fondacions o en Registre d'Associacions dera Generalitat de Catalonha.

Dusau. Presentacion unificada des compdes annaus des fondacions

Es fondacions subjèctes a verificacion de compdes annaus deuant deth Protectorat que, ath delà, son sosmetudes ath contraròtle financèr dera Intervencion Generau dera Generalitat o dera Sindicatura de Compdes, o de quinsevolh aute departament dera Generalitat, pòden optar per presentar, per un solet viatge, es compdes annaus reguladi pes normes sectoriaus corresponentes en tèrme qu'establís eth Còdi civiu de Catalonha o en qué, s'ac cau, establiràn es autes legislacions sectoriaus. Aguesta opcion tanben ei aplicabla as fondacions de caractèr especiau eth Protectorat des quaus ei exercit per diuèrsi departaments dera Generalitat.

Tresau. Canaus abilitadi entara presentacion unificada de compdes

1. Eth canau abilitat entara presentacion unificada des compdes annaus ei era Hiestreta Unica Empresariau dera Generalitat, per miei deth portau de tramitacion en linha.

2. Es fondacions sometudes ath contraròtle financèr dera Intervencion Generau dera Generalitat, un viatge presentadi es compdes per miei deth canau abilitat a qué hè allusion er apartat 1, les pòden presentar tanben peth canau electronic corporatiu dera Intervencion Generau.

Quatau. Accions de verificacion 

1. S'era presentacion de compdes derive des accions de verificacion inerentes ar autrejament de subvencions des diferentes administracions de Catalonha, er organ que les concedís pòt verificar eth contengut des compdes o, s'ac cau, coneisher-ne eth depaus en tot accedir as sistèmes electronics deth Protectorat. En aguest cas, es bases des corresponentes convocatòries an d’establir qu'es beneficiaris son exemptats de justificar aguest aspècte.

2. Era facultat qu'establís er apartat 1 tanben ei aplicabla as accions de verificacion derivades des contractes o convènis soscriti entre es entitats e es departaments dera Generalitat, e tanben quan era obligacion nèish dera percepcion de prèsti, avals e ajudes dera Generalitat. Era exempcion d’aguesta justificacion, s'ac cau, a de constar enes plecs de clausules administratives e es auti títols aptes entà imposar era  obligacion o era exoneracion.

Cincau. Contengut des compdes annaus ar efècte dera presentacion unificada

Es compdes annaus des fondacions e es associacions declarades d'utilitat publica que se presenten de manèra unificada an de contier, en tot cas, era documentacion que les intègre ar emparament de çò que dispòse eth libre tresau deth Còdi civiu de Catalonha, en tot includir-i er informe sus eth compliment deth còdi de bona conducta, e d’acòrd damb çò qu'establís eth Plan de comptabilitat des fondacions e es associacions sosmetudes ara legislacion dera Generalitat de Catalonha.

Siesau. Supòrt de presentacion des compdes annaus

Eth supòrt de presentacion des compdes annaus des fondacions e es associacions declarades d'utilitat publica e des auti documents qu'en cada cas les acompanhen ei çò qu'establís er article 333-9.2 deth Còdi civiu de Catalonha.

Setau. Competéncies en matèria de presentacion unificada de compdes

Correspon ath departament competent en matèria de fondacions aprovar eth formulari electronic des compdes que se presenten unificadaments e determinar eth nivèu de prestacion deth servici d’aguest tramit per miei dera Hiestreta Unica Empresariau.

Ueitau. Mesures d’autoavaloracion

Eth Protectorat a de fomentar era creacion d’organs de contraròtle intèrne enes fondacions e es associacions declarades d’utilitat publica, e tanben era avaloracion deth contraròtle de qualitat, autant en çò que hè as procediments intèrnes coma as servicis prestadi. Aguesti organs de contraròtle an d’èster integradi per persones que non formen part des organs de govèrn ne exercisquen foncions de direccion.

Nauau. Conservacion des documents comptables

Eth Protectorat a de conservar es compdes annaus e era sua documentacion complementària pendent sies ans a compdar dera sua presentacion.

Disposicion transitòria. Déuer de comunicacion dera acumulacion de cargues

Es membres des fondacions e es associacions declarades d’utilitat publica que, en moment dera entrada en vigor d’aguesta lei, intègren es organs de govèrn d’entitats qu'agen era consideracion d’entitats restacades ar emparament der article 17 an de comunicar ath Protectorat o ar organ de supervision des associacions declarades d’utilitat publica çò que dispòse er article 18 en tèrme de sies mesi a compdar dera entrada en vigor d’aguesta lei.

Disposicion derogatòria 

Se deròguen es normes e es precèptes següents:

a) Era Lei 5/2001, deth 2 de mai, de fondacions, ena part que non auie estat derogada pera Lei 4/2008, deth 24 d’abriu, deth libre tresau deth Còdi civiu de Catalonha, relatiu as persones juridiques.

b) Era disposicion transitòria quatau dera Lei 4/2008, deth 24 d’abriu, deth libre tresau deth Còdi civiu de Catalonha, relatiu as persones juridiques.

c) Eth Decrèt 37/1987, deth 29 de gèr, peth quau s’apròve era Instruccion entara organizacion e eth foncionament deth Protectorat dera Generalitat sus es fondacions privades de Catalonha.

d) Es normes de reng parièr o inferior ad aguesta lei que la contradiguen o s’i opausen.
Disposicions finaus

Prumèra. Desplegament normatiu

S’autorize eth Govèrn entà que dicte es disposicions de besonh entà aplicar e desplegar aguesta lei.

Dusau. Modificacion de determinadi precèptes deth libre tresau deth Còdi civiu de Catalonha, relatiu as persones juridiques 

1. Se hig ua letra, era n, ar apartat 1 dera article 315-2 deth Còdi civiu de Catalonha, damb eth tèxte següent:
«n) Era adreça dera pagina web e era adreça electronica ar efècte des notificacions.»

2. Se hig un apartat, eth 2, ar article 315-2 deth Còdi civiu de Catalonha, damb eth tèxte següent:

«2. En tèrme d’un mes s'a desollicitar ath Protectorat era anotacion des actes d’inscripcion obligatòria.»

3. Se higen dus apartats, eth 5 e eth 6, ar article 315-8 deth Còdi civiu de Catalonha, damb eth tèxte següent: 

«5. Solament es persones a qué se referissen es donades personaus inscrites e es sòns representants legaus pòden accedir ara publicitat des assentaments que contenguen donades d’aguesta natura o autorizar tresaus persones a accedir-i.

»6. Era comunicacion entre administracions publiques de donades personaus contengudes enes registres se regís peth que dispòsen es articles 11 e 15 dera Lei organica 15/1999, deth 13 de deseme, d'emparament de donades de caractèr personau, exceptat des que calerà entath compliment des foncions de contraròtle e verificacion des administracions publiques o entara gestion d’ajudes, avals, prèsti o subvencions de caractèr public.»

4. Se modifique er apartat 1 der article 331-6 deth Còdi civiu de Catalonha, que rèste redigit dera manèra següenta: 

«1. Era dotacion iniciau, exceptat des suposicions de dotacion successiva que regule er apartat 5, s’a d’auer aportat e desborsat integrauments abans de sollicitar era inscripcion dera fondacion en Registre de Fondacions.»

5. Se modifique er apartat 3 der article 332-13 deth Còdi civiu de Catalonha, que demore redigit dera manèra següenta: 

«3. Era realizacion der acte o contracte objècte dera declaracion responsabla s’a d’acreditar deuant deth Protectorat damb era presentacion deth document que lo formalize, en tèrme de tres mesi a compdar dera data en qué s’a presentat era declaracion responsabla en Protectorat. S'er acte o contracte se formalize damb ua escritura publica, s'a d'incorporar ath protocòl era declaracion responsabla.»

6. Se modifique er apartat 2 der article 333-2 deth Còdi civiu de Catalonha, que demore redigit dera manèra següenta: 

«2. Eth producte obtengut damb era alienacion des bens dera fondacion qu'eth patronat a acordat de reïnvestir e es dons e es auti recorsi obtengudi que se destinen a incrementar era dotacion non entren en percentatge qu'establís er apartat 1.»

7. Se hig un apartat, eth 3, ar article 333-11 deth Còdi civiu de Catalonha, damb eth tèxte següent: 

«3. Er informe d’auditoria, qu'a de contier es donades qu'establís era legislacion sus auditories, s'a de presentar en Protectorat en tèrme de seishanta dies a compdar deth dia en qué s’emet, e en cap de cas mès tard deth dia en qué se presenten es compdes.»

8. Se hig un apartat, eth 4, ar article 335-1 deth Còdi civiu de Catalonha, damb eth tèxte següent: 

«4. Es sollicituds de modificacion des estatuts des fondacions s’an d’acompanhar damb un certificat der acòrd deth patronat en qué s’identifiquen es articles que se modifiquen e eth sòn contengut intègre, e tanben damb eth tèxte rehonut actualizat des estatuts.» 

Tresau. Interoperabilitat

Es departaments dera Generalitat competents en matèria de mieis electronics e d’atencion ciutadana, e tanben es institucions dera Generalitat, an d'amiar a tèrme es accions organizatives e tecnologiques de besonh entà garantir era interoperabilitat des sistèmes e es aplicacions entà que se poguen complir es manaments d’aguesta lei qu'ac requerissen, entre es quaus es sistèmes e aplicacions qu'afècten era interoperabilitat dera Generalitat damb es administracions locaus e damb eth collectiu notariau.

Quatau. Inventari de fondacions inactives

Eth Protectorat, en tèrme de dètz-e-ueit mesi a compdar dera entrada en vigor d’aguesta lei, a d’elaborar un inventari des fondacions inscrites en Registre de Fondacions en qué se dongue bèra ua des circonstàncies següentes:

a) Non auer presentat es compdes enes tres darrèri exercicis.

b) Auer eth patronat damb mens de tres membres en actiu.

c) Non auer presentat cap de document en Registre pendent es tres darrèri exercicis.

Cincau. Entrada en vigor

Aguesta lei entre en vigor ath cap de vint dies d'auer estat publicada en Diari Oficial de la Generalitat de Catalunya, damb es excepcions següentes: 

a) Eth capítol II deth títol V, relatiu ath regim sancionador, entre en vigor er 1 de gèr de 2016.

b) Es disposicions addicionaus dusau a setau entren en vigor en moment en qué s’agen amiat a tèrme es adaptacions tecniques des sistèmes informatics qu'an de perméter era interoperabilitat des sistèmes electronics damb era Hiestreta Unica Empresariau. S'a de hèr publica aguesta circonstància per miei d'un anonci en Diari Oficial de la Generalitat de Catalunya. »
Palau del Parlament, 3 de març de 2015
El secretari quart
La presidenta

David Companyon i Costa
Núria de Gispert i Català

